
Dakshinakalika Kavacham 2

દક્ષિણકાલિકાકવચમ્ ૨

(શ્યામારહસ્યે)
વિરૂપાક્ષ ઉવાચ ।
નમામિ ગુરુમક્ષોભ્યં મન્ત્રશક્તિસમન્વિતમ્ ।
પ્રસન્નં જ્ઞાનમજ્ઞાનં હેતું બુદ્ધિપ્રકાશકમ્॥ ૧॥
ગજેન્દ્રવદનં નૌમિ રક્તં વિઘ્નવિદારકમ્ ।
પાશાઙ્કુશવરાભીતિ લસદ્ભુજચતુષ્ટયમ્॥ ૨॥
ભૈરવઃ સર્વદા પાતુ ઋષિર્મે શિરસોપરિ ।
મુખે છન્દઃ સદા પાતુ ત્રિષ્ટુપ્ ચ વિજયાત્મકમ્॥ ૩॥
ગુણત્રયમયી શક્તિઃ પરશક્તિસ્તુ ઈડિતા ।
બ્રહ્મસ્વરૂપિણી પાતુ હૃદયે મમ કાલિકા॥ ૪॥
બીજસ્વરૂપિણી પાતુ ક્રીઙ્કારી શક્તિરૂપિણી ।
હૂં  શક્તિ સર્વદા પાતુ સર્વરક્ષાસ્વરૂપિણી॥ ૫॥
મહાકાલઃ સદા પાતુ મહાભીમપરાક્રમઃ ।
દદાતુ મમ કામાનિ સર્વસિદ્ધીશ્વરો યતઃ॥ ૬॥
આદિ ૡવર્ણપર્યન્તાઃ હૃદયે મમમાતૃકાઃ ।
એઘાન્તે ઙાદિ ચાન્તાશ્ચ રક્ષન્તુ બાહુયુગ્મકે ॥ ૭॥
નભોમધ્યગતા વર્ણા માદિક્ષાન્તાસ્તથૈવ ચ ।
સવિન્દવઃ સદા પાન્તુ જઙ્ઘયોરુભયોર્મમ ॥ ૮॥
ભૂતપ્રેતપિશાચાદ્યા વિઘ્નદેહાસ્તથા પુનઃ ।
પૃથગ્ભાવાઃ સમધ્યાશ્ચ વર્ણા રક્ષન્તુ માં સદા॥ ૯॥
સમસ્તરોમકૂપેષુ મર્મસ્થાનિષુ સન્ધિષુ ।
નાડીધાતુવિકારેષુ રક્ષન્તુ મમ માતૃકાઃ॥ ૧૦॥

શક્તિરાધારરૂપા યા સા પાતુ પરમેશ્વરી ।
અવર્ણઃ સર્વદા પાતુ સર્વદેવમયઃ સ્વયમ્॥ ૧૧॥
ફણાગતાઽવનિઃ પાતુ સમુદ્રઃ પાતુ માં સદા ।
રત્નદ્વીપઃ સદા પાતુ રક્ષન્તુ કલ્પપાદપાઃ॥ ૧૨॥
શ્મશાનપીઠકઃ પાતુ પાતુ માં માનવેદિકા ।
સદાશિવ મહાપ્રેત શવો માં પરિરક્ષતુ॥ ૧૩॥
દ્વારદેશે દ્વારપાલા યોગિન્યઃ પાન્તુ માં સદા ।
સિદ્ધયોઽષ્ટૌ સદા પાન્તુ પૂર્વાદિ વસુદિગ્ગતાઃ॥ ૧૪॥
કાલીં  કપાલિણીં કુલ્લાં કુરુકુલ્લાં તથૈવ ચ ।
વિરોધિનીં  વિપ્રચિત્તાં નમામિ સર્વસિદ્ધયે॥ ૧૫॥
એતાસ્તુ વશયોગિન્યો બહિઃ ષટ્કોણકેસ્થિતાઃ ।
રક્ષન્તુ માં સદા દેવ્યો માતરો ભક્તવત્સલાઃ॥ ૧૬॥
ઉગ્રામુગ્રપ્રભાં દીપ્તાં નમામ્યાત્મવિભૂતયે ।
સર્વસિદ્ધિં  પ્રયચ્છન્તુ પાન્તુ માં પુત્રવત્ સદા॥ ૧૭॥
નીલાં ઘનાં વલાકાઞ્ચ પ્રણમામિ સમુત્સુકઃ ।
સર્વવિઘ્નાન્ સમુત્સાર્ય્ય રચન્તુ કલુષાર્ણવાત્॥ ૧૮॥
માત્રામુદ્રામિતાનાઞ્ચ નમામિ ચરણામ્બુજમ્ ।
દેવીપ્રેમસખીનાઞ્ચ શરણં યામિ સિદ્ધયે॥ ૧૯॥
એતાઃ પઞ્ચદશે કોણે એકૈકા વરદા સદા ।
તર્જનીં  વામહસ્તેન ખડ્ગં દક્ષિણપાણિના॥ ૨૦॥
મુણ્ડમાલાધરાઃ શીર્ષે નીલાઞ્જનચયોપમાઃ ।
શત્રુભ્યઃ સિદ્ધિદાશ્ચણ્ડાઃ પાન્તુ માં કાલિકાપ્રિયાઃ॥ ૨૧॥
બહિઃપદ્મદલાન્તે તુ બ્રહ્માણ્યાદ્યષ્ટશક્તયઃ ।
રક્ષન્તુ મે પ્રયચ્છન્તુ સર્વસિદ્ધિં  દયાન્વિતામ્॥ ૨૨॥
બ્રહ્માણી પાતુ માં પૂર્વે સર્વાઃ શિવવરપ્રદાઃ ।
વહ્નૌ નારાયણી પાતુ સર્વકામાર્થસિદ્ધિદા॥ ૨૩॥
માહેશી દક્ષિણે પાતુ સર્વમઙ્ગલકારિણી  ।
ચામુણ્ડા નૈરૄતે પાતુ સર્વશત્રુપ્રમર્દિની  ॥ ૨૪॥

કૌમારી પશ્ચિમે પાતુ શક્તિહસ્તા વિસૂદિનીમ્ ।
અપરાજિતા ચ વાયવ્યા પાતુ માં જયદા શુભા॥ ૨૫॥
ઉત્તરે પાતુ વારાહી વરદા ઘોરરૂપિણી ।
નારસિંહી   સદા પાતુ ઐશાન્યાં ભયનાશિની॥ ૨૬॥
એતાસ્તુ વરવિદ્યાયાઃ શક્તયશ્ચાષ્ટદેવતાઃ ।
બ્રહ્મવિષ્ણુશિવાદીનાં તેજોભિન્નકલેવરા॥ ૨૭॥
સૂર્ય્યેન્દુવહ્નિપીઠે તુ બૈન્દવે પરમેશ્વરી ।
નમામિ દક્ષિણામૂર્ત્તિં  કાલિકાં પરભૈરવીમ્॥ ૨૮॥
ભિન્નાઞ્જનચયપ્રખ્યાં પ્રવીનશવસંસ્થિતામ્ ।
ગલચ્છોણિતધારાભિઃ સ્મેરાનનસરોરુહામ્॥ ૨૯॥
પીનોન્નતકુચદ્વન્દ્વાં પીનવક્ષોનિતમ્બિનીમ્ ।
દક્ષિણે મુક્તકેશાં ચ દિગમ્બરવિનોદિનીમ્॥ ૩૦॥
મહાકાલસમાવિષ્ટાં સ્મમેરાનન્દોપરિ સ્થિતામ્ ।
સુખસાન્દ્રસ્મિતામોદમોદિનીં  મદવિહ્વલામ્॥ ૩૧॥
આરક્તસુખસાન્દ્રાદિનેત્રાલીભિર્વિરાજિતામ્   ।
શવદ્વયકૃતોત્તંસાં સિન્દૂરતિલકોજ્જ્વલામ્॥ ૩૨॥
પઞ્ચાશન્મૂર્ત્તિઘટિતમાલાં   શોણિતલોહિતામ્ ।
નાનામણિવિશોભાઢ્યાં નાનાલઙ્કારશોભિતામ્॥ ૩૩॥
શવાસ્થિકૃતકેયૂરશઙ્ખકઙ્કણમણ્ડિતામ્  ।
શવવક્ષઃ સમારૂઢાં લેલિહાનાં શવં ક્વચિત્॥ ૩૪॥
શવમાંસકૃતગ્રાસાં સાટ્ટહાસાં મુહુર્મુહુઃ  ।
ખડ્ગમુણ્ડધરાં વામે સવ્યેઽભયવરપ્રદામ્॥ ૩૫॥
દન્તુરાઞ્ચ મહારૌદ્રીં  ચણ્ડનાદાતિભીષણામ્ ।
શિવાભિર્ઘોરરાવાભિર્વેષ્ટિતાં ભયનાશિનીમ્॥ ૩૬॥
માભૈર્માભૈઃ સ્વભક્તેષુ જલ્પન્તીં  ઘોરનિસ્વને ।
યૂયં કિમિચ્છથ બ્રૂથ દદામીતિપ્રભાષિણીમ્॥ ૩૭॥
ત્વં ગતિઃ શરણં દેવિ ! ત્વં માતા પરમેશ્વરિ ! ।

પાહિ માં કરુણાસાન્દ્રે ! નમસ્તે પરમેશ્વરરિ !॥ ૩૮॥
નમસ્તે કાલિકે ! દેવિ ! નમસ્તે ભક્તવત્સલે ! ।
મૂર્ખતાં હર મે દેવિ ! પ્રતિભાપ્રતિદાયિકે !॥ ૩૯॥
ગદ્યપદ્યમયીં  વાણીં  તર્કવ્યાકરણાદિકામ્ ।
અનધીતગતાં વિદ્યાં દેહિ દક્ષિણકાલિકે !॥ ૪૦॥
જયં દેહિ સભામધ્યે ધનં દેહિ ધનાગમે ।
દેહિ મે ચિરજીવિત્વં કાલિકે ! રક્ષ દક્ષિણે !॥ ૪૧॥
રાજ્યં દેહિ યશો દેહિ પુત્રાન્ દારાન્ધનં તથા ।
દેહાન્તે દેહિ મે મુક્તિં  જગન્માતર્નમોઽસ્તુ તે॥ ૪૨॥
મઙ્ગલા  ભૈરવી દુર્ગા કાલિકા ત્રિદશેશ્વરી ।
ઉમા હૈમવતી કન્યા કલ્યાણી ભૈરવેશ્વરી॥ ૪૩॥
કાલી બ્રાહ્મી ચ માહેશી કૌમારી માધુસૂદની ।
વારાહી વાસની ચણ્ડા ત્વાં જગુર્મુનયો મુદા॥ ૪૪॥
ઉગ્રતારેતિ તારેતિ શિવેત્યકજટેતિ ચ ।
લોકોત્તરેતિ બાલેતિ ગીયતે કૃતિભિઃ  સદા॥ ૪૫॥
યથા કાલી તથા તારા તથા છિન્ના ચ કુલ્લુકા ।
એકમૂર્ત્તિશ્ચતુર્ભિશ્ચ     દેવિ ! ત્વં કાલિકાપરા॥ ૪૬॥
એકદ્વિત્રિવિધા દેવિ ! કોટિધાઽનન્તરૂપિણી ।
અઙ્ગાઙ્ગકૈર્નામભેદૈઃ   કાલિકેતિ પ્રગીયતે॥ ૪૭॥
શમ્ભુઃ પઞ્ચમુખેનૈવ ગુણાન્ વક્તું ક્ષમો ન તે ।
ચાપલં યત્ કૃતં સર્વં ક્ષમસ્વ શુભદા ભવ॥ ૪૮॥
પ્રાણાન્ રક્ષ યશો રક્ષ પુત્રદારધનં તથા ।
સર્વકાલે સર્વદેશે પાહિ દક્ષિણકાલિકે !॥ ૪૯॥
યઃ સમ્પૂજ્ય પઠેદ્રક્ષાં દિવા વા સન્ધ્યયોસ્તથા ।
અવાપ્ય મહતીં  પ્રજ્ઞાં સર્વકામાંસ્તતો લભેત્॥ ૫૦॥
યદ્યત્પ્રાર્થયતે ચિત્તે તત્તદાપ્નોતિ કા કથા ।
સ્વયં લક્ષ્મીર્વસેદ્દેહે મુક્તિઃ કરગતા પુનઃ॥

ઇતિ શ્યામારહસ્યવર્ણિતં   રુદ્રયામલે ઉત્તરતન્ત્રે દક્ષિણકાલિકાકવચં સમ્પૂર્ણમ્ ।
-॥ શ્યામારહસ્યમ્ । ચતુર્થઃ પરિચ્છેદઃ॥

- .. shyAmArahasyam . chaturthaH parichChedaH ..

